
“Ke mang ya nkileng sefaha sa ka sa 
hlooho?” Ho botsa mme.

“Ke se siile mona, empa jwale se nyametse.”

Palesa a thusa mme ho batla sefaha hohle 
ka tlung, feela a se ke a se fumana.

“Ke mang ya nkileng tjhelete ya ka?” Ho 
botsa ntate. 

“Ke siile tjhelete ya tshepe mona, empa jwale 
ha e yo.”

Palesa a thusa ntate ho batla tjhelete hohle 
ka tlung, feela a se ke a e fumana. 

“Ke mang ya nkileng kgau ya ka?” Ho botsa 
abuti. 

“Ke e siile mona, empa jwale ha e yo.”

Palesa a thusa abuti ho batla kgau hohle ka 
tlung, feela a se ke a e fumana.

“Ke mang ya nkileng lesale la ka?” Ho botsa 
ausi. 

“Ke le siile mona, empa jwale ha le yo.”

Palesa a thusa ausi ho batla lesale hohle ka 
tlung, feela a se ke a le fumana.

Ntate a letsetsa mapolesa, mme ona a fi hla. 
Ba sheba hodimo ba sheba fatshe. Ba sheba 
ho le letona, ba sheba ho la leqele. 

“Ha re fumane dintho tse nyametseng. Hape 
ha re fumane leshodu. Ha ho dikgatiso tsa 
menwana le ha e le dikgato tsa maoto”. Ho 
rialo mapolesa

“Ke tla fumana dintho tse nyametseng, hape 
ke tla fumana leshodu.” Ho bolela Palesa. 

A sheba hodimo, a sheba fatshe. A sheba 
ho le letona, a sheba ho la leqele. Eitse ha a 
sheba ka ntle, a bona leshodu!

“Leshodu ke lane,” Ho rialo Palesa, a supa 
ka ntle a le festereng.

Sefateng se haufi  ho ne ho dutse nonyana. 
Sehlaha sa yona se tletse dintho tse 
phatsimang.

“E ne e le nonyana! ke ka hoo ho neng ho 
se dikgatiso tsa menwana kapa dikgato tsa 
maoto!” Ho rialo lepolesa.

“O sebeditse hantle Palesa!” Ho rialo bohle. 

“O tshwere leshodu!”


